
LIMIAR

			O libro que o lector ten nas súas mans é un libro necesario, non só polo tema que trata, as razóns do esquecemento do vello reino medieval de Galicia, senón tamén pola historia mesma dese esquecemento. A actual desmemoria social dunha parte importante do noso pasado colectivo, como a deste caso que nos ocupa, explícase en parte polo contexto historiográfico, mais tamén político e social, imperante no país após da morte de Franco; un contexto que condicionou a ollada que os historiadores lanzaron e as pescudas que realizaron sobre a historia medieval de Galicia.

			Para entender esa ollada cómpre ter presente que a finais da década de 1970 e durante toda a de 1980 nos plans de estudo en vigor na Facultade de Xeografía e Historia da Universidade de Santiago de Compostela, dos cinco cursos da vella licenciatura de Historia, tan só no segundo deles se aprendía historia medieval, que era universal –ou mellor dito, europea occidental–, namentres que no cuarto esta se refería á historia de España. En ningunha das dúas a historia política estaba presente, visto que na altura a pescuda histórica, e xa que logo o ensino, facíase conforme ás premisas da escola francesa dos Annales, sen dúbida a máis importante da Europa do momento pola súa capacidade e fondura de penetración no pasado medieval, debido, sobre todo, á orixinalidade e frescura dos seus métodos e resultados.

			Non era pois ata o cuarto curso cando os e as estudantes podían chegar a aprender algo de historia medieval de Galicia, e sempre dentro do temario vixente de historia de España. Aínda así, como xa apuntabamos, dela a historia política estaba completamente ausente, Annales rexeitábaa por erudita e «evenemencial», e os profesores da altura que seguían os seus postulados tamén, mesmo os de inclinación marxista. Nesta tesitura, todo se centraba no ensino de cuestións como a formación e o desenvolvemento da nobreza galega, a implantación do monacato cisterciense en Galicia, o papel xogado polos mosteiros no eido económico e social, a renovación da vida urbana nas distintas fases do feudalismo galego, a conflitividade social… Ao longo do primeiro trimestre dese cuarto curso, estes temas completábanse cun seminario no que o contido dos textos e fontes medievais galegas era empregado como unha «Introdución ao feudalismo» en Galicia.

			En suma, tras a morte de Franco, a renovación historiográfica que viñera predicando a escola dos Annales, baseada no estudo da demografía, a economía, a sociedade e as mentalidades, e máis ou menos trufada de marxismo, marcou a aproximación á historia medieval de Galicia. Nela non tiña cabida o nacemento, consolidación e desaparición do vello reino de Galicia, por ser froito de procesos políticos que durante as pasadas décadas foran enfrontados e estudados de xeito erudito e «evenemencial». Unha erudición que, para máis inri, fora empregada para agochar a súa existencia, ao tempo que para dar fundamento ás supostas orixes históricas de España e da «nación española», cuxa historia, como é sabido, se presentaba como unha liña recta e ascendente que ía dos iberos aos visigodos, pasando logo por don Pelayo, o reino de Asturias, o reino de León e Castela, a monarquía dos Reis Católicos, a dos Austrias, o reinado dos Borbóns, o nacemento do Estado Liberal e o Estado franquista. Este último, e ao dicir dos seus partidarios, herdeiro, cumio das «vellas e gloriosas xestas inmemoriais levadas a cabo polos bos españois», responsábeis estes dunha «historia de España» que o franquismo obrigou a aprender en todos os niveis do ensino durante os corenta anos de ditadura; unha «historia» que, paradoxalmente, aínda hoxe se difunde sen pudor nos medios de comunicación da man de políticos, xornalistas, historiadores e eruditos de vella escola.

			Foi a partir de mediados da década de 1990 que un grupo de historiadores galegos e de ensaístas entusiastas da historia comezaron a chamar a atención sobre a necesidade de estudar e pescudar todo o relativo ao reino medieval de Galicia. Sopraban outros ventos no país e no ensino universitario, mais o vello paradigma historiográfico annalista imperante no medievalismo galego, cos seus cambios e mutacións, continuaba presente, polo que pouco se avanzou daquela neste senso. Ademais diso, camiñar nesta dirección supuña, e supón, desafiar o conxunto do medievalismo español no eido historiográfico, amén de tocar temas que tiñan, e teñen, non poucas implicacións políticas, pois trátase de explicar, e xa que logo de revisar a fondo, o papel que Galicia xogou na historia peninsular entre os séculos V e XIII. Isto implica cuestionar o contido histórico das fontes asturianas, leonesas e castelás da altura, e o emprego que do mesmo –acrítico nuns casos, abertamente interesado e parcial noutros– fixeron os historiadores españois dende polo menos o século XIX para agochar a existencia do vello reino de Galicia e dar pulo neses séculos á suposta importancia do reino de León ou a hexemonía leonesa e castelá na mal chamada «Reconquista» e «Repoboación». Dous feitos que eran e son presentados aínda hoxe, ao igual que en tempos de Franco, como a suposta cerna da historia de España e da «nación española».

			Un desafío historiográfico, e mesmo intelectual, non asumido ata o presente polo groso do medievalismo galego como non sexa de xeito individual e, na meirande parte dos casos, case que sempre á marxe dos circuítos académicos que xiran arredor da universidade. Mais non por iso as súas achegas teñen menor valor científico; ao contrario, están aí, agardando a ser completadas, ampliadas e melloradas por aqueles historiadores que sexan quen de rachar cos xustillos ideolóxicos e as limitacións académicas que á súa investigación impón a actual ollada imperante sobre o pasado medieval de Galicia e de España. Unha ollada que, como ben amosan Anselmo López Carreira e Xosé M. Andrade Cernadas neste libro, foi construída para eles –e tamén para nós– grazas ao manexo dunhas fontes históricas cuxo contido foi deturpado polos contemporáneos e a un emprego acrítico, senón parcial, das mesmas polos historiadores dos séculos XIX e XX, moitas veces respondendo a intereses alleos a aqueles que deberan, e deben, mover a investigación histórica.

			Para rematar, e logo do dito, cómpre sinalar que o seu libro inaugura unha colección que pretende contar a nosa historia, dar a coñecer as súas claves cunha mirada netamente galega, é dicir, netamente europea. Por esta razón, os diferentes temas que se abordarán nela serán presentados ao lector como parte dos distintos «problemas» que os historiadores tratan de resolver acotío en Galicia, convertendo así a súa historia nunha realidade sempre aberta a novos resultados, enfoques e perspectivas. Uns e outras, convén telo en conta, teñen ampliado e enriquecido o coñecemento do noso pasado colectivo, á vez que nos teñen fornecido tamén desa mirada crítica do presente tan necesaria para entender e enfrontar o mundo no que vivimos.

			ISIDRO DUBERT
Na Coruña, marzo de 2020

		

	
		
			
INTRODUCIÓN

			Nas páxinas que seguen propoñémonos seguir os pasos que progresivamente foron conducindo ata a marxinación da historia medieval de Galicia. Procuraremos desvelar os motivos dun proceso obviamente suxeito á controversia, pero que en atención aos datos dispoñibles proporcione unha hipótese con suficientes visos de obxectividade.

			Aínda que a historia contén sempre unha carga reivindicativa, pois en palabras do medievalista francés Alain Guerreau pretende ofrecer a mellor imaxe posible da sociedade de que se trate, e visto que este loable propósito frecuentemente afecta ao relato, a misión do historiador debe ser mostrar e explicar os acontecementos con fidelidade ás fontes, en función do que, con maior ou menor acerto, se deduza dos instrumentos de análise, excluíndo as valoracións sen soporte obxectivo feitas desde as coordenadas vitais do autor, sempre circunstanciais e expostas ao anacronismo. Malia todo, unha certa dose de subxectividade na redacción é inevitable e pode ser admitida se non contravén a veracidade.

			Descartada toda acusación ad hominem, na situación en que hoxe nos atopamos en Galicia confluíron factores diversos, e o actual esquecemento ou marxinación da nosa historia medieval constitúe un momento dentro dun longo percorrido, cuxas etapas intermedias debemos pensar, in dubio pro reo, que ficaban fóra das malévolas intencións de ninguén. Sen ignorarmos o papel correspondente ás individualidades en todas as facetas da actividade humana, o lugar en que se encontre o coñecemento da historia dun país correspóndese co lugar que ese país ocupa na Historia. En consecuencia, a análise desa situación débese efectuar no propio terreo da historia, non nas biografías.

			Por outra parte, de ter que repartir responsabilidades, non todo sería atribuíble aos imbéciles e escuros, pois esa perigosa caste de individuos que o profesor Carlo M. Cipolla, nun lúcido ensaio, denomina «estúpidos», demostra ter unha presenza similar en todas partes e ambientes. Polo tanto, dentro e fóra do país. Ademais, a envergadura milenaria da historia superaría a súa capacidade para influír no seu curso a longo prazo.

			Teremos ocasión de comprobar que algunhas das claves explicativas teñen un alcance xeneralizado, pois afondan ata o momento en que a Historia se sistematiza como ciencia, á marxe de tratarse de Galicia ou de calquera outro lugar. Outras, certamente, acusan marca autóctona, derivadas das particulares circunstancias de cada sociedade.

			Acudamos ao dicionario –recollendo así unha idea de uso común– e aceptemos que por Historia se entenda a «narración verídica de feitos ocorridos no pasado e que afectan a un país ou a toda a humanidade»; ou, máis simple aínda, a «materia que se ocupa de estudar os acontecementos do pasado», sen entrarmos na discusión acerca dos instrumentos de verificación que consideremos necesarios para que se cumpra a condición de verídica conforme os parámetros racionalistas do noso século, pois todos os relatos do pasado (salvo os de explícita ficción ou engano manifesto) se presentan como verdadeiros e unha enorme cantidade de xente os acepta tal cal, mesmo os máis míticos e incribles, sobre o cal non é necesario achegar probas. E isto a despeito da advertencia do cronista Jerónimo Zurita, quen a finais do século XV, e parafraseando ao grego Polibio (século II a.C.), dicía aquilo de que franqueando os límites da verdade o relato perdía o seu creto.

			Dentro destas acepcións amplas todas as sociedades elaboraron historia, desde o mesmo momento en que os seus membros foron quen de reflexionar e, consecuentemente, se preguntaron polo seu pasado colectivo, pois, como observaba Lucien Febvre nos seus Combates pola Historia (1952): «a Historia [é] unha necesidade de cada grupo humano [para] coñecer e poñer en valor no pasado os feitos que preparan o tempo presente». Pola súa parte o pai da Historia, Heródoto, no século V a.C. coidaba que a súa finalidade era «realizar investigacións para evitar que os feitos humanos fiquen no esquecemento», e moitos séculos despois, no XIV, aínda na Idade Media, o árabe Ibn Khaldún non dubidaba en afirmar que «a ciencia histórica» (así a denominaba) consistía no «exame e verificación dos feitos», de maneira que «a situación desta ciencia é a mesma que a de calquera outra ciencia».

			Agora ben, as posibilidades de acceder ao pasado remoto máis alá de ata onde alcanzaba a memoria exacta dos feitos foron durante moito tempo escasas; nin se podía nin seguramente se necesitaba apelar a sofisticados métodos de indagación. A Historia é tamén unha ciencia acumulativa; o noso caudal de coñecementos foise incrementando co tempo e a crecente complexidade das sociedades humanas foi esixindo a paulatina depuración dos métodos de investigación. En consecuencia, como paliativo da ignorancia, o recurso ao mito constituíu no seu momento unha forma lexítima de esculcar máis alá do evidente, en tempos perdidos na escuridade, nos que non había outra maneira de penetrar máis que mediante a especulación e a imaxinación. Que iso ía acompañado dunha ostentosa intencionalidade ideolóxica é certo, mais tampouco a historia (nin os demais saberes) de hoxe en día está libre dese defecto.

			Co paso dos séculos o recurso ao mito foi minguando na mesma proporción en que avanzaba a ciencia. Por iso, nin aos cronistas medievais nin aos eruditos do Antigo Réxime se lles pode negar título de historiadores; facían a historia con outra metodoloxía e cos recursos ao seu alcance.

			Polo que respecta á fase actual, existe acordo xeral en que a Historia co formato co que nós hoxe a concibimos e traballamos, elevándoa –aínda con certa prevención e resistencias– ata o Olimpo das ciencias, é un dos elementos constitutivos do Estado-nación liberal; e non un mero subproduto, senón un dos seus piares estruturais, polo que se foi desenvolvendo a par del, desde o seu nacemento tras a Revolución Francesa e ao longo do século XIX. A súa intrínseca función será a de dotar ao Estado –entidade xurídica e convencional– duns fundamentos historicistas capaces de asegurarlle a consistencia e a estabilidade no tempo que só lle pode proporcionar o pouso de séculos de evolución. É dicir, que a Historia fai que esa convención política que é un Estado non se perciba como algo conxuntural, suxeito ás normas de convivencia dunha época determinada, senón como a culminación acabada dun progreso histórico secular (ou milenario, a poder ser), desvinculado da vontade humana.

			Con isto a Historia adquiriu un carácter ambivalente, coas virtualidades e servidumes que a acompañan, sen que resulte doado desprenderse destas últimas. Por unha banda, desde o século XIX fíxose necesario elaborar un relato fundamentado, rigoroso e crible, pois xa non se destinaba a un público exclusivamente nutrido de mitos e de fe, senón a unha masa crecente de cidadáns formados na era da ciencia por medio dun ensino universal. Isto fixo que a Historia, xa previamente preparada pola experiencia ilustrada das Luces, se dotase dunha hermenéutica científica, segundo a cal o relato debía asentarse nas fontes, ante todo nas documentais, cuxa publicación chegará a producir auténticos monumentos editoriais. Mais ao mesmo tempo, os obxectivos políticos que se lle encomendan –que non son máis que a súa faceta aplicable– vanlle conferir unha función ideolóxica que pode chegar a condicionar a concatenación dos feitos e a súa interpretación, a miúdo extremadamente forzada para adaptala aos canons prefixados, xulgando o pasado e organizando a súa exposición en función do presente e conforme o futuro que se quere construír, ignorando ou desterrando aquilo que, desde esas premisas, semelle insignificante, despreciable ou inconveniente. Velaquí o factor negativo que aínda segue a lastrar a Historia e que tivo uns efectos particularmente perniciosos sobre a de Galicia, desprovista, como no seu momento comprobaremos, dos anticorpos capaces de neutralizar o mal.

			Ambos os factores, o presentismo desfigurando a percepción do pasado e a particular incidencia que isto tivo sobre a historia de Galicia, adquiren unha especial proxección no período medieval, ao que con razón se concede moita importancia na xénese de Europa. Ante todo porque o medievo encerra unha longa fase de mil anos, onde necesariamente se condensa moita historia, mais tamén porque é ao longo dela cando van emerxendo as nacionalidades modernas, plataforma humana sobre a que durante o Antigo Réxime se foron acoplando os Estados contemporáneos.

			O cualificativo de «media» que lle endosaron os humanistas do século XV xa revela o triste lugar que se lle asignaba á historia medieval na evolución da Humanidade: un período de escuridade e retroceso, constrinxido entre a brillantez da Antigüidade grecorromana e a do Renacemento. Logo, nos séculos XVIII e XIX a Idade Media foi sometida a unha desapiadada deformación por parte de ilustrados e liberais, que construían o novo sistema como antítese política e moral do feudalismo medieval. Na conta deste último cargaranse entón as peores inxustizas e aberracións, verdadeiras ou inventadas, que en contrapartida permitían presentar o mundo contemporáneo como a culminación evolutiva dunha Humanidade liberada das cadeas do pasado.

			Modernas revisións críticas resoltas a combater tan pesada e negativa bagaxe, como as realizadas por Régine Pernoud ou por Jacques Heers (La invención de la Edad Media, tradución ao castelán de 1995, de agradable e proveitosa lectura), tiveron escasa repercusión fóra dos círculos eruditos. A Idade Media segue a ser contemplada hoxe cos prexuízos de corte romántico que a encerran nun ámbito propicio para a imaxinación e a arbitrariedade interpretativa, compoñentes que por outra parte lle aseguran moito éxito como motivo de feiras e outros eventos lúdicos.

			A estas condicións inherentes ao medievalismo, en xeral, engádese no noso caso a dificultade de encaixar un relato propio no esquema clásico da historia de España. En consecuencia, a historia de Galicia foi condenada, de maneira máis ou menos premeditada e expresa, ao ostracismo; cando menos moitos dos seus fragmentos, fracturándose importantes elos do seu devir, algo incompatible coa necesaria visión de conxunto, pois precisamente a Historia consiste na evolución continua dunha secuencia ininterrompida, cuxos episodios remiten sempre aos anteriores.

			Os combates contra os tópicos son sempre extremadamente difíciles, pois a súa repetición por múltiples vías, en especial polas potentes maquinarias do sistema educativo e dos medios de comunicación de masas, chegou a inculcalos en fibras profundas da personalidade cultural colectiva e aí permanecen arraigados, como axiomas de común coñecemento, escusados de demostración, aínda que unha lixeira reflexión abonde para revelar o absurdo de moitos tópicos; todo o peso da proba faise recaer en exclusiva sobre a súa posta en dúbida.

			Conscientes, pois, da dificultade, propoñémonos someter a revisión o paradigma sobre o que se asenta a explicación do noso período medieval, desde a quebra do sistema romano e o establecemento do reino suevo, a principios do século V, ata os albores da instalación do Estado Moderno por parte dos Reis Católicos, a finais do XV.

			Os alicerces documentais que proporcionan soporte á nosa hipótese, e sen os cales esta carecería de consistencia, quedarán sinalados na exposición das fontes e da bibliografía de que se dispón. A partir de aí crémonos en condicións de ofrecer unha resposta plausible á cuestión que nos ocupa.

			En primeiro lugar é necesario precisar as dimensións e configuración do territorio que en época medieval se coñecía co nome de Galicia. Sería inxenuo crer que aquela Galicia, ou Gallaecia, coincidía coa actual, ou que por non facelo xa non podería denominarse Galicia, pois na mesma situación están todos os demais países europeos. Botaremos man das copiosas probas textuais e cartográficas que a describen e, ao mesmo tempo, manifestan a súa relevancia e notoriedade como suxeito histórico consciente de si mesmo, recoñecido no contexto europeo baixo da denominación de reino, condición que a partir do século XIV se vai baleirando de substancia política ata converterse, durante o Antigo Réxime –entre os séculos XVI e XVIII– nun mero formalismo administrativo, que de todas formas se mantivo ata a división provincial de 1833, ano en que foi oficialmente suprimida.

			A continuación faremos un percorrido pola historiografía española producida durante o Antigo Réxime e, con maior abundancia, unha vez que a Historia se constitúe en ciencia moderna, ao longo dos séculos XIX e XX, para poñer de manifesto a travesía dun ancho río de esquecemento, unha de cuxas beiras percorre o remate da Idade Media, e a oposta, traspasada a corrente do Antigo Réxime, se estende ata os séculos XIX e XX. A partir de entón, veremos xa consolidada esa concepción na que a Galicia medieval fica convertida nun ser pasivo e marxinal, inorgánico e prescindible. Unha gándara enchoupada da que non semella fácil saír.

			No apartado en que abordamos a explicación dos factores, externos e internos, que explican o estado actual da historia de Galicia (pois non hai efecto sen causa), entramos inevitablemente nun campo con amplo espazo para a controversia. Somos conscientes de que a imaxe máis nítida, sendo esta unha cuestión que transcende a fría erudición e se adentra en terreos suxeitos a debate, precisará varios puntos de observación. Confiamos, con todo, en que a extracción de conclusións a partir de premisas constatables lles outorguen solvencia suficiente.

			Parte destas causas atoparémola no plano estritamente historiográfico, é dicir, na intención e forma en que se elaborou a historia de España. Outras afondan a súa raíz na propia dialéctica que se desenvolveu no período medieval, pois o reino galaico desempeñou un rol que o conecta directamente co nacemento de Castela e, por tanto, outórgalle un papel importante nas remotas orixes da España moderna, moito antes do que aconteceu coa Coroa catalano-aragonesa e cos reinos de Navarra e Granada, por non falar xa do que lle correspondeu a Portugal, facilitando así o transvasamento fluído e a apropiación de acontecementos xestados na historia de Galicia por parte do relato da historia de España. Mais, tamén, a configuración social da Galicia actual ofrece materia de meditación imprescindible para comprender o porqué da desmemorización do noso pasado colectivo.

			Para rematar, adentrándonos abertamente nun terreo proclive á especulación, atreverémonos a lanzar unha previsión, optimista pero motivada, acerca da posibilidade de alterar en sentido positivo a dirección historiográfica seguida ata o presente.

			O balance final que se faga do noso intento oscilará, como é lóxico, en función do criterio de quen o avalíe, desde a concordancia ata o escepticismo (quen sosteña unha posición por completo adversa seguramente xa non se incluirá entre os lectores deste libro), pero en todo caso a revisión do modelo historiográfico vixente no tocante á nosa Idade Media é en si mesmo necesaria, á marxe do seu éxito ou fracaso a curto prazo. Cómpre construír outro que se ateña ao testemuño das fontes e a súa interpretación coherente, con independencia de se o resultado se axusta ou non ás esixencias extrahistóricas. Na fin de contas, xa que a Historia non é quen de proxectar fórmulas exactas cara ao futuro que nos eviten a repetición das penurias do pasado, que polo menos poida axudarnos a entender o presente. Modesto propósito que se debe abordar fuxindo de todo intento de asignarlle servidumes políticas, o cal ademais sería inútil, pois é absurdo crer que as conviccións de cada quen vaian variar por descubrir que o pasado aconteceu de tal ou cal maneira.

			Esta necesidade de renovación historiográfica xustifícase por si mesma, sen necesidade de abandonar o terreo epistemolóxico, pois vén de seu na esencia de toda ciencia, obrigada a un proceso constante de posta ao día. En primeiro lugar por estrita fidelidade ás fontes, o cal para o historiador debería facer innecesaria ningunha outra razón. Mais cabe engadir unha abondosa casuística conxuntural de aparentes paradoxos que xorden desde o preciso momento en que se consultan os textos e se procede á súa interpretación. Establecer con precisión o mapa e o rol político da Galicia medieval contribuirá entón a resolver dificultades que cos parámetros en uso non atopan solución satisfactoria.

			Así acontece, por poñer un exemplo, coas descricións xeográficas e outras informacións fornecidas polas fontes árabes da alta e da plena Idade Media, que baixo o actual modo de observación semellan contraditorias ou incomprensibles, levando a pensar que os autores andalusís descoñecían por onde discorrían as fronteiras dos seus veciños cristiáns do norte, un reino ao que chamaban Khalikyya, tradución súa de Gallaecia. E non só o facían eles, senón tamén, polas mesmas datas, os redactores de documentos papais, ingleses ou doutros países europeos; ou os mesmos escribáns de terras leonesas.

			Outro caso que se presta a confusión atopámolo na recorrente disputa entre sés arcebispais por impoñer a súa primacía –é o caso da de Toledo– ou por asegurárense a exención, na que se aprecian aparentes incongruencias acerca dos respectivos ámbitos xurisdicionais e contradicións nas sucesivas disposicións papais. Todo isto faríase máis comprensible propoñendo que o recoñecemento da primacía de Toledo sobre as metrópoles de «España» incumbe á Igrexa existente en territorio andalusí, non contradicindo, por tanto, a independencia de Compostela ou de Braga, posto que estas radicaban nun espazo político-eclesiástico diferente, Galicia.

			Cobraría tamén lóxica o fenómeno lingüístico e literario plenomedieval –e o artístico en xeral–, que non por tan repetido e consuetudinariamente aceptado deixa de ser, a pouco que meditemos, estraño no contexto xeral que se lle asigna. Como é posible que a lingua galega se convertese na usual da lírica dos séculos XII a XIV e que esta literatura acadase tan elevadas cotas de calidade e cantidade se Galicia fose un mero territorio marxinal? Visto así, atopariámonos ante un fenómeno sociolingüístico excepcional, que deitaría por terra a tan repetida máxima de Nebrija de que a lingua sempre foi compañeira do imperio ou a simple observación sociolingüística mundial da actualidade con respecto ao inglés; mais deixaría de selo en canto o inscribísemos nunha normal situación de centralidade política de Galicia.

			Outro tanto diremos da arquitectura e escultura románicas dos séculos XI e XII, cando a catedral de Santiago era o maior edificio do occidente europeo, e o país enteiro, animado de vitalidade, se enchía, no campo e nas nacentes cidades, de mosteiros, igrexas e catedrais, algo tamén incomprensible nun contexto de excentricidade e dependencia.

			Pero as consecuencias do reaxuste que propoñemos acadarían horizontes máis distantes e profundidades maiores. Corrixidos os desfases terminolóxicos e xeopolíticos, devolta á Galicia medieval a entidade que lle pertence, as mesmas fontes demostrarán que determinados presupostos aínda vixentes no medievalismo hispano son esquemas propios dunha concepción desfasada, que o reducen á excepcionalidade dentro do conxunto europeo, apuntalados mediante a repetición acrítica, invariable no esencial desde hai cousa de dous séculos, pero que caen derrocados polo pé e fan urxente a súa substitución. Falamos dos paradigmas da «Reconquista» e da «Repoboación», convertidos en argumentos normativos da Idade Media peninsular, con evidentes raiceiras ideolóxicas e fatal prexuízo para a comprensión dunha dialéctica histórica moito máis complexa que a que se pretende encerrar baixo a simplificación dos «oito séculos de guerra».

			A exposición de motivos que vimos de facer é de aplicación nos campos da investigación e da divulgación da historia. Mais como todas as ciencias, tamén esta ten unha proxección utilitaria, un uso ultrahistórico que igualmente require un argumentario fiable, o cal acrecenta a necesidade de acometer a revisión, para que esa aplicación, aínda sendo discrecional, conforme as intencións do usuario e eximindo de responsabilidade ao historiador, se apoie en proposicións verídicas e non conduza á fraude. De todas formas, a partir de aí adentrámonos nunha dimensión que excede a nosa intención e cometido.

		

OEBPS/image/9788491216803_Cubierta.jpg
CONTAMOS A NOSA HISTORIA

O Reino medieval de Galicia
Croénica dunha desmemoria

Xosé Miguel Andrade Cernadas / Anselmo Lopez Carreira






OEBPS/image/xg003124_int_o_reino_medie-0005.jpg
CONTAMOS A NOSA HISTORIA

O Reino medieval de Galicia
Cronica dunha desmemoria

Xosé Miguel Andrade Cernadas / Anselmo Lopez Carreira

SZXERAIS





